
NOVOMEDIJSKA KOMPETENCIJA 
BOSANSKOHERCEGOVAČKIH POLITIČARA2

- Sažetak -

U ovom radu istraživali smo koji je nivo novomedijskih kompetencija bh. 
političara. Naime, u savremenom medijatizovanom društvu, novomedijske 
kompetencije su svakako dio šireg fenomena medijske pismenosti, koji 
je preduslov razvoja demokratskog društva u najširem smislu. U našem 
istraživanju novomedijske kompetencije smo posmatrali s aspekta prisutnosti/
korištenja društvenih mreža facebook i twitter u svrhu promocije, odnosno 
komunikacije sa biračima. U tom kontekstu istraživanje je pokazalo da 
političari u BiH još ne prepoznaju društvene mreže kao sastavni dio političkog 
imidža, odnosno da ne postoji dovoljan nivo razvoja svijesti o ulozi i značaju 
društvenih mreža kao sastavnog dijela „novomedijske demokratije”. 

Uvod

Mediji su postali nezamjenjiv dio naše svakodnevice. Prema Makluanu 
(Marshall McLuhan) mediji odlučujuće utiču na čovjeka i njegovo društveno 
okruženje. Pojedinac najčešće nije ni svjestan koliko su (medijske) tehnologije 
prisutne u njegovom životu „kao što ni riba nije svesna vode u kojoj pliva” 
(Makluan, 2012: 17). Sa druge strane, kada kažemo uticaj medija često 
podrazumijevamo uticaj medijskog sadržaja, a ne samih medija kao sredstava 
masovnog komuniciranja. Iako su vršena brojna istraživanja, nikad u 
potpunosti nije dokazan direktan uticaj medijskih sadržaja na ponašanje 
pojedinca3, već se prije može govoriti o svojevrsnom fenomenu medijske 
kultivacije. 

Naime, kao što je Gerbner (George Gerbner) primijetio, uz medije se 
rađamo, odrastamo, umiremo, te zbog toga mediji imaju kultivacijski uticaj 
na pojedinca, ali i društvo.4

Prema tome, iz potrebe za snalaženjem u savremenom medijatizovanom 
društvu uveden je koncept medijske pismenosti koji podrazumijeva 
sposobnost analize i evaluacije medijskih sadržaja (ali i tehnologija) i 
proizvoda (video, audio, print, internet i IKT /informacijske i komunikacijske 
tehnologije/). Drugim riječima, „to je set operativnih vještina potrebnih 
da se mediji, kako tradicionalni tako i novi, koriste, suštinski razumiju i 
kritički evaluiraju” (više u Tajić, 2013). Ciljna grupa medijske pismenosti 
prema gotovo svim teoretičarima su zapravo obični konzumenti medijskih 
sadržaja, a ponajviše djeca. Osim djece i „običnih” medijskih konzumenata 
u savremenom medijatizovanom društvu, političari takođe imaju potrebu za 
medijskom pismenošću. Svakako, potrebno je da imaju vještine prilikom 
dekonstrukcije i kritičke analize medijskih poruka, ali takođe trebaju znati 
koristiti nove medijske platforme (najčešće društvene mreže) za sopstvenu 
promociju i bolju komunikaciju sa biračima, koji sve više žive, i politički su 
aktivniji, u sajber svijetu. 

3	 Teorija „hipodermička injekcija„ i teorija „magičnog metka” su bile početne teorije koje 
su smatrale da medijski sadržaji direktno utiču na ponašanje pojedinca, odnosno da isti 
medijski sadržaj ima jednak uticaj na različite pojedince.

4	 Druga polovina 20. vijeka obilježena je istraživanjima o uticaju medija. Jedan od 
vodećih teoretičara tog vremena bio je Džordž Gerbner. On uvodi pojam „kultivacije”, 
trajnog djelovanja medijskog, posebno televizijskog sadržaja na razvoj čak i karakternih 
osobina čovjeka. Procesom dugoročne izloženosti medijskim sadržajima nastaju medijski 
kultivisani ljudi.

Prema tome, u ovom radu medijska pismenost se posmatra s aspekta 
kompetencija za učešće u komunikacionom procesu koji se sve više/češće 
odvija u sajber prostoru. Novomedijske kompetencije u ovom slučaju tretiramo 
kao osposobljenost da se profesionalno i odgovorno koriste društvene mreže 
u cilju promocije, ali i funkcionalne komunikacije sa biračkim tijelom. 
Imajući to u vidu, istraživanje smo fokusirali na ispitivanje novomedijskih 
kompetencija bh. političara sa posebnim akcentom na način komuniciranja 
putem društvenih mreža (fejsbuk i tviter). U tom kontekstu analiziraćemo 
na koji način tretiraju nove medijske platforme u političkoj komunikaciji sa 
biračima, te da li društvene mreže predstavljaju samo alat za ostvarivanje 
političkih poena ili su sastavni dio političkog imidža. 

Medijska pismenost u vremenu „novomedijske demokratije”

Na početku 21. vijeka svjetski političari aktivno razmišljaju o medijskim 
nastupima kao sastavnom i neizostavnom dijelu političkog imidža. Kao 
posljedica takvog načina razmišljanja političari su se ogrnuli svjetlucavim 
medijskim plaštom, pri čemu se i sama politika, jednom riječju, „medijatizuje”. 
S tim u vezi autori Macoleni i Šulc (Gianpietro Mazzoleni i Winfried Schulz) 
pojašnjavaju da je medijatizovana politika izgubila svoju autonomiju i 
„postala zavisna od masovnih medija, i konstantno je oblikovana u interakciji 
sa masovnim medijima” (Macoleni i Šulc, prema Hjarvard (Stig Hjarvard), 
2008: 107). Suština političkog djelovanja se iz arene političkih diskusija, 
argumentovanih rasprava i ideologije premješta u sferu medijskog (vizuelnog). 
Ideje se zamjenjuju slikama, imidžima, impresijama. Impresionirati birača (na 
bilo koji način) znači osigurati glas. Razvoj medija je obezbijedio direktnu 
komunikaciju političara sa biračima, što je stvorilo uslove za nastanak tzv. 
medijske ili medijatizovane demokratije. Medijska demokratija se odnosi 
na „oblik tvorbe političke volje i donošenja odluka u kojemu jednu od 
presudnih pozicija u političkom procesu preuzimaju masovni mediji i njihova 
komunikacijska pravila” (Mejer, 2003: 2). Slično kao Mejer (Thomas Meyer), 
i Pipa Noris (Pippa Norris) definiše medijatizovanu demokratiju kao „tip 
političkog organizovanja u kome dominira masovnim medijima posredovano 
komuniciranje” (Noris, prema Radojković i Stojković, 2009: 88). Međutim, 
ovu definiciju medijske demokratije potrebno je proširiti s obzirom na 
ekspanziju novih medija, a prije svega društvenih mreža kao novog poligona za 
(političko) komuniciranje. Naime, društvene mreže su izmijenile tradicionalni 
odnos komunikator – recipijent koji je vrijedio za masovne medije. Centar i 
periferija danas više ne postoje, zbog čega su političari u poziciji da direktno 

i pojedinačno komuniciraju sa svojim biračima. Sa druge strane, birači takođe 
nisu više pasivni konzumenti, već se kao novomedijski kompetentni subjekti 
aktivno uključuju u komunikacijski proces. Veće medijske kompetencije koje 
posjeduje publika jednostavno tjeraju političare da se prilagođavaju novim 
trendovima kako bi ostvarili bolju komunikaciju sa biračkim tijelom. Političar 
mora biti vidljiv u sajber svijetu kako bi uopšte bio u prilici da ostvari neki 
rezultat u „stvarnom” svijetu. Zbog toga možemo reći da novi mediji zapravo 
više nego masovni oblikuju novu medijsku, medijatizovanu demokratiju. 
Prema tome, sve ukazuje na to da su novomedijske kompetencije, kao dio 
koncepta medijske pismenosti, zapravo suština savremene ere novomedijske 
demokratije. 

Rezultati empirijskog istraživanja

S obzirom da društvene mreže predstavljaju jedan od osnovnih načina 
komunikacije u vremenu „(novo)medijske demokratije” potrebno je, kao 
što smo ranije istakli, da analiziramo na koji način političari u BiH koriste 
društvene mreže. Analizom su obuhvaćena 103 političara iz različitih državnih 
i entitetskih institucija (Predsjedništvo BiH5, Savjet ministara BiH6, Vlada 
Federacije BiH7, Vlada Republike Srpske8, Dom naroda9 i Predstavnički 

5	 Bakir Izetbegović (SDA), Dragan Čović (HDZ), Mladen Ivanić (PDP).
6	 Igor Crnadak (PDP), Dragan Mektić (SDS), Marina Pendeš (HDZ),Vjekoslav Bevanda 

(HDZ), Josip Grubeša (HDZ), Mirko Šarović (SDS), Slavko Matanović (DF), Semiha 
Borovac (SDA), Adil Osmanović (SDA).

7	 Fadil Novalić (SDA), Jelka Milićević (HDZ), Aleksandar Remetić (DF), Aljoša Čampara 
(SDA), Mato Jozić (HDZ), Reuf Bajrović (DF), Denis Lasić (HDZ), Milan Mandilović 
(DF), Edin Ramić (SDA), Salko Bukvarević (SDA), Vjekoslav Mandić (HDZ), Elvira 
Dilberović (SDA), Zora Dujmović (HDZ), Josip Martić (HDZ), Šemsudin Dedić (SDA), 
Amir Zukić (SDA), Snježana Soldat (DF).

8	 Željka Cvijanović (SNSD), Lejla Rešić (DNS), Anton Kasipović (SNSD), Zoran Tegeltija 
(SNSD), Dane Malešević (DNS), Dragan Lukač (SNSD), Dragan Bogdanić (SNSD), 
Jasmina Davidović (SP), Petar Đokić (SP), Predrag Gluhaković (SP), Milenko Savanović 
(SP), Neđo Trninić (DNS), Stevo Mirjanić (SNSD), Davor Čordaš (HDZ), Srebrenka 
Golić (SNSD), Zlatan Klokić (SNSD), Jasmin Komić (SNSD).

9	 Darko Babalj (SDS), Sead Kadić (SDA), Nebojša Radmanović (SNSD), Safet Softić 
(SDA), Bariša Čolak (HDZBiH), Mario Karamatić (HSS), Fahrudin Radončić (SBB - 
Fahrudin Radončić), Ognjen Tadić (SDS), Zdenka Džambas (HDZBiH), Sredoje Nović 
(SNSD), Martin Raguž (HDZ 1990), Ljilja Zovko (HDZBiH), Halid Genjac (SDA), Sifet 
Podžić (Demokratska fronta - Željko Komšić), Dragutin Rodić (DNS).

dom10 Parlamentarne skupštine BiH). U svakom slučaju, vodili smo računa 
da budu zastupljeni političari iz oba entiteta, kao i političari sa djelomično 
različitih nivoa vlasti (zakonodavna i izvršna vlast). Tako su istraživanjem 
zahvaćene političke partije koje pripadaju poziciji i opoziciji u entitetima, 
odnosno na državnom nivou. Iako nisu obuhvaćeni političari sa svih nivoa 
vlasti, mišljenja smo da ovaj broj analiziranih političara može poslužiti 
kao indikator opšte situacije koja vlada na političkoj sceni BiH u kontekstu 
novomedijskih kompetencija. 

Ciljevi istraživanja 

Osnovni cilj ovog istraživanja je bio da istražimo koliko je političara 
uopšte prisutno na društvenim mrežama. To je značajno zbog toga što to 
predstavlja svojevrsni indikator medijskih kompetencija, koje su značajan 
dio savremenog medijatizovanog društva. Analizu smo zasnovali na 
jednostavnom pretraživanju imena i prezimena političara (zastupnici, 
delegati, ministri, članovi Predsjedništva) preko zvaničnih pretraživača 
društvenih mreža fejsbuk i tviter. Posjetili smo pojedinačno svaki nalog na 
društvenim mrežama i konstatovali nivo aktivnosti na društvenoj mreži kako 
bismo se uvjerili da li profil zaista postoji, odnosno na koji način se ažurira. 
S tim u vezi, primijetili smo postojanje aktivnih i neaktivnih naloga (kako 
na fejsbuku tako i na tviteru). Aktivni nalozi podrazumijevaju svakodnevno 
ažuriranje, dok su na neaktivnim nalozima posljednje aktivnosti stare i po 
nekoliko mjeseci ili godina. S obzirom da je cilj bio ustanoviti postojanje 

10	 Sadik Ahmetović (SDA), Jasmin Emrić (A-SDA), Nikola Lovrinović (Koalicija HDZBiH, 
HSS, HKDUBiH, HSP dr. Ante Starčević, HSP), Asim Sarajlić (SDA), Damir Arnaut 
(SBB), Amir Fazlić (SDA), Saša Magazinović (SDPBiH), Salko Sokolović (SDA), 
Zaim Backović (BPS), Maja Gasal-Vražalica (Demokratska fronta), Dušanka Majkić 
(SNSD), Senad Šepić (SDA), Damir Bećirović (Demokratska fronta), Mirsad Isaković 
(SBB), Milica Marković (SNSD), Fehim Škaljić (SBB), Denis Bećirović (SDPBiH), 
Nermina Kapetanović (SDA), Šemsudin Mehmedović (SDA), Nikola Špirić (SNSD), 
Mensura Beganović (Demokratska fronta), Željko Komšić (Demokratska fronta), Mirsad 
Mešić (SDPBiH), Monika Tomić (Koalicija HDZBiH, HSS, HKDUBiH, HSP Dr. Ante 
Starčević, HSP), Borislav Bojić (SDS), Staša Košarac (SNSD), Miroslav Milovanović 
(SNSD), Hanka Vajzović (Demokratska fronta), Mladen Bosić (SDS), Predrag Kožul 
(Koalicija HDZBiH, HSS, HKDUBiH, HSP Dr. Ante Starčević, HSP Herceg-Bosne), 
Momčilo Novaković (PDP-NDP), Jovan Vukovljak (DNS), Safer Demirović (SDA), 
Đorđo Krčmar (SDS), Aleksandra Pandurević (SDS), Diana Zelenika(HDZ 1990), Šefik 
Džaferović (SDA), Borjana Krišto (Koalicija HDZBiH,   HSS, HKDU BiH, HSP DR. 
Ante Starčević, HSP), Lazar Prodanović (SNSD), Mirsad Đonlagić (SBB), Nenad Lalić 
(SDS), Hazim Rančić (SDA).



30

Vuk Vučetić

naloga na društvenoj mreži, u obzir smo uzeli i aktivne i neaktivne profile, s 
tim da smo u analizi istakli značaj koji imaju aktivni nalozi u odnosu na one 
koji to nisu.
Međutim, nismo se zadržali samo na konstatovanju prisutnosti/neprisutnosti 
na društvenim mrežama već smo sebi zadali cilj da istražimo i način na koji 
se društvene mreže koriste. S tim u vezi zanimao nas je odnos zastupljenosti 
političara na fejsbuku odnosno tviteru. Zatim, posebnu pažnju smo posvetili 
fejsbuku kao društvenoj mreži koja pruža više prostora za promociju. Na 
fejsbuku možemo prepoznati sljedeće kategorije: javni profil, privatni profil, 
fan page, kao i postojanje neaktivnih naloga na društvenim mrežama (o ovim 
kategorijama biće više riječi u nastavku teksta). 
Pravu sliku novomedijskih kompetencija političara dobijamo kada uporedimo 
koliko političara ima aktivne naloge na obje društvene mreže paralelno. 
Naime, smatramo da političari koji posjeduju i svakodnevno ažuriraju svoje 
naloge na obje društvene mreže predstavljaju model medijski kompetentnog 
političara koji teži evropskim standardima u tom smislu.
Zatim, nastojali smo da ustanovimo da li postoje razlike/sličnosti kada je 
u pitanju korištenje društvenih mreža u entitetima, odnoso na državnom 
nivou. U tom kontekstu zanimalo nas je koja vlada (Vlada Republike 
Srpske, Vlada Federacije BiH, Savjet ministara BiH) je „najpismenija”, ili 
medijski najkompetentnija. Ovdje smo prije svega htjeli da istražimo da li je 
posjedovanje naloga na društvenoj mreži privatna stvar političara ili pitanje 
protokola koji je obavezujući za sve članove partije i/ili određenog sistema 
generalno (u ovom slučaju vlade kao izvršne vlasti). 

Kategorije 

Zbog potreba rada, političare koji su obuhvaćeni analizom svrstali smo, 
kao što smo ranije naglasili, u nekoliko kategorija. Osnovne kategorije su 
postojanja naloga na društvenoj mreži tviter ili fejsbuk. Posebne kategorije 
su vezane za društvenu mrežu fejsbuk, gdje smo primijetili postojanje tri 
potkategorije. U prvu grupu su svrstani oni političari koji imaju otvoren 
fan page. Drugu grupu čine oni koji imaju otvoren privatni fejsbuk-nalog 
(profil), i treća grupa su političari sa javnim nalogom. Naime, razlike među 
ovim grupama se tiču prije svega nivoa profesionalizma u političkom 
komuniciranju, ali i prirode sadržaja koje objavljuju na svom profilu. U 
nastavku ćemo pojasniti svaku od ovih kategorija. 

Fan page

Otvoreni fan page smo okarakterisali kao pozitivan i profesionalan vid 
savremene političke komunikacije. Naime, postojanje fan pagea sugeriše 
profesionalan odnos prema recipijentima poruke (birači, mediji i sl).11 
„Fan page je u svom osnovnom značenju poligon koji služi isključivo 
promociji (biznisa, selebritija, političara)”.12  Ovaj poligon za promociju je 
sličan privatnom fejsbuk-nalogu s tim što fan page podrazumijeva postojanje 
„fanova” za razliku od privatnog profila koji je organizovan tako da korisnik 
ima „prijatelje”. Obični fejsbuk profil može imati do 5000 prijatelja, dok je 
broj fanova na fan pageu neograničen. Osim toga, fan page je za razliku od 
običnog facebook profila vidljiv i dostupan svima, dok lični fejsbuk profil 
ne mora biti s obzirom da se može ograničiti pristup. Zatim, fan page je 
organizovan tako da se statistički može pratiti aktivnost posjetilaca (broj 
ulazaka na fan page i sl.), što u svakom slučaju sugeriše da je namjena fan 
page zapravo promotivne prirode. Prema tome, može se reći kako fan page 
jasno ukazuje na cilj svog postojanja. On je namijenjen jasnoj ciljnog grupi 
koja se okuplja oko određene ideje ili zajedničkog interesa, u ovom slučaju 
političke partije. Prema tome, političari koji imaju otvoren fan page zapravo 
pokazuju da imaju razvijenu svijest o 
potencijalima koje pruža ovakav način 
promocije, što je svakako pozitivno. Fan 
page po pravilu ažurira administrator, 
zbog čega je njegova funckionalnost 
svedena na nivo veb sajta, s aktuelnim 
i zvaničnim informacijama i sadržajima, 
gdje gotovo da ne postoji interaktivnost 
sa biračima ili drugim korisnicima 
društvene mreže (Slika br. 1).

11	 Profesionalno komuniciranje zapravo predstavlja komuniciranje koje odgovara kontekstu 
u kojem se dešava. U tom smislu, profesionalno komuniciranje na društvenim mrežama 
činilo bi prije svega odgovorno i funkcionalno komuniciranje koje nije manipulativno, 
populističko i sl. Drugim riječima, političar profesionalac će u skladu sa funkcijom 
koju obnaša plasirati informacije koje su promotivne prirode, ali isto tako koji će jasno 
napraviti granicu između onoga što je javno, transparentno i onoga što je privatni život 
političara. 

12	 Definicija fan pagea, dostupna na:http://whatis.techtarget.com/definition/Facebook-page.

Slika br. 1: Fan page Martina Raguža (HDZ 1990)

Privatni i javni nalog

Kada je u pitanju obični nalog 
(profil) na fejsbuku, tu smo mogli 
zapaziti dvije podgrupe. Podgrupe 
su formirane u odnosu na prirodu 
sadržaja koji se objavljuju. Prva je 
postojanje privatnih profila koji se osim 
promocije političkih ideja koriste i za 
ličnu promociju političara (zastupljene 
su privatne i porodične fotografije 
sa odmora, ili rezultati sa društvenih 
online igrica, kao i linkovi pjesama, 
zanimljivih videoklipova sa youtubea 
koji nisu nužno povezani sa funkcijom 
koju političar obavlja). Sve ovo takođe može biti u funkciji političke ili 
javne promocije, ali isto tako može da sugeriše nizak nivo profesionalizma u 
najširem smislu. Ovakav način ponašanja može sugerisati da se sajber prostor 
još uvijek ne prihvata kao javni, te da se u skladu s tim ne prepoznaje potreba 
za razdvajanjem odnosno razgraničavanjem javnog i privatnog naloga na 
fejsbuku (Slika br. 2).
Privatne naloge ažuriraju sami političari. To se ogleda u tome što sadržaji 
koji se objavljuju imaju dozu subjektivnosti, neposrednosti, interaktivnosti u 
smislu komentarisanja objava i sl. 

Druga podgrupa su tzv. javni profili. Naime, javni profil podrazumijeva 
zastupljenost sadržaja koji su isključivo u funkciji političke promocije i 

Slika br. 3: Primjer javnog profila - Dušanka Majkić (SNSD)

Slika br. 2: Primjer privatnog naloga - 
                   Slavko Matanović (DF)

vezani su samo za političke aktivnosti političara ili stranke kojoj pripada.
Prema tome možemo reći kako su javni profili zapravo vrlo slični fan pageu 
iako, zapravo, postoji jedna vrsta profesionalne distance ukoliko političar 
ima fan page, a ne javni profil. To se ogleda u tome što je političar u isto 
vrijeme i „prijatelj” sa svojim biračima, dok su u slučaju postojanja fan pagea 
birači fanovi, a ne prijatelji. Međutim, može se reći da je prisutna jedna doza 
intimizacije ukoliko birač postane „prijatelj” sa političarem, što takođe može 
imati određenu, pozitivnu, ulogu u političkoj promociji. 

Tviter 

Osim fejsbuka, analizirali smo 
zastupljenost političara na društvenoj 
mreži tviter (twitter).

Kao što smo na fejsbuku primijetili 
razlike u ažuriranju naloga, te razlike 
su prisutne i na tviteru. U tom smislu 
možemo prepoznati zvanične, javne, 
oficijelne i privatne tviter-naloge. Razlika 
je jasna. Privatni tviter-nalozi se ažuriraju 
po slobodnom nahođenju političara, što 
često podrazumijeva dozu subjektivnosti 
kao i u slučaju fejsbuk-naloga, dok su, 
s druge strane, protokolarni i zvanični 
tviter-nalozi samo produžetak sajta sa 
zvaničnim izjavama koje se prenose s 
drugih medija i sl. 
Postojanje različitih kategorija u okviru 
društvenih mreža fejsbuk i tviter će nam 
pomoći da ispravno dijagnosticiramo 
stanje „na terenu” kada su u pitanju 
novomedijske kompetencije domaćih političara. Drugim riječima postojanje 
različitih kategorija zapravo predstavlja indikator razvoja svijesti o značaju, 
ulozi i načinu korištenja ovih platformi u političkoj komunikaciji. U tom 
kontekstu najbolje su ocijenjeni političari koji posjeduju aktivne naloge 
na obje mreže koje profesionalno i odgovorno koriste u cilju promocije 
političkih ideja. Najslabija kategorija su političari koji imaju privatne naloge 
koji su zatvoreni i ne može im se pristupiti, ili ih koriste za promociju svojih 
privatnih aktivnosti koje nemaju puno veze sa funkcijama koje obavljaju. 

Slika br. 4: Primjer privatnog tviter naloga -       	
                   Aleksandra Pandurević (SDS)

Slika br. 5: Primjer zvaničnog tviter naloga -  
                   Bakir Izetbegović (SDA)

U nastavku rada analiziraćemo rezultate koje smo dobili tokom istraživanja 
prema ranije utvrđenim kriterijumima.

Analiza rezultata istraživanja

Prisustvo na društvenim mrežama 

Rezultati istraživanja pokazuju da od ukupno 103 političara obuhvaćena 
analizom njih 47 % ima nalog na društvenim mrežama fejsbuku ili tviteru (48 
političara).13 Ovdje treba naglasiti da smo u okviru ovih 48 političara u obzir 
uzeli i neaktivne profile, jer nam je u interesu bilo da dijagnosticiramo postojanje 
odnosno vidljivost političara na društvnim mrežama (Grafikon br. 1). 

Grafikon br. 1: Zastupljenost političara na društvenim mrežama

Kao što vidimo, preko 50 % analiziranih političara nije uopšte prisutno 
na društvenim mrežama, što je gotovo poražavajući rezultat. Naime, 
veliki potencijal u smislu prostora koji postoji za promociju političkih 
ideja ostaje neiskorišten, što svakako može biti pokazatelj postojanja 
slabih novomedijskih kompetencija kod bh. političara. Osim toga velik 
broj mladih ljudi koji se tek upoznaju sa političkom scenom ili onih koji 
su neopredijeljeni svakodnevno su prisutni na društvenim mrežama, što 
svakako može predstavljati prostor za političku promociju. Analizirajući 

13	 Amir Zukić (SDA), Reuf Bajrović (SDA), Fadil Novalić, Zlatan Klokić, Davor Čordaš, 
Adil Osmanović, Semiha Borovac, Slavko Matanović, Vjekoslav Bevanda (HDZ), 
Lazar Prodanović (SNSD), Nenad Lalić (SDS), Borjana Krišto, Diana Zelenika (HDZ 
1990), Aleksandra Pandurević (SDS), Mladen Bosić (SDS), Momčilo Novaković 
(PDP-NDP), Miroslav Milovanović (SNSD), Mirsad Mešić (SDPBiH), Željko Komšić 
(DF), Mensura Beganović (DF), Hanka Vajzović (DF), Nermina Kapetanović (SDA), 
Šemsudin Mehmedović (SDA), Salko Sokolović (SDA), Zaim Backović (BPS), Maja 
Gasal-Vražalica (DF), Dušanka Majkić (SNSD), Senad Šepić (SDA), Damir Bećirović 
(DF), Saša Magazinović (SDPBiH), Damir Arnaut (SBB), Asim Sarajlić (SDA), Ognjen 
Tadić (SDS), Martin Raguž (HDZ 1990), Sifet Podžić (DF), Fahrudin Radončić (SBB), 
Mario Karamatić (HSS), Safet Softić (SDA), Bakir Izetbegović (SDA).

47%
53%

političari sa nalogom političari bez naloga

naloge predsjedničkih kandidata na društvenim mrežama tokom 
predizborne kampanje uoči opštih izbora 2010. godine u BiH, Vedada 
Baraković zaključuje kako domaći političari „prepoznaju nove platforme 
za promociju”, ali da još uvijek nisu „prihvatili novi način komuniciranja 
sa mladim (potencijalnim) sljedbenicima i glasačima” (Baraković, 2011).14 

To drugim riječima znači da se političari povremeno aktiviraju tokom 
političkih kampanja, što zapravo govori o tome da se društvene mreže koriste 
kao instrument ostvarivanja političkih poena, a ne kao sastavni dio političkog 
imidža. 

Aktivnost političara na fejsbuku i tviteru 

Na Grafikonu br. 2 prikazana je aktivnost analiziranih političara na 
društvenim mrežama fejsbuk i tviter. Kao što se može vidjeti, rezultat je 
poprilično očekivan. Od onih političara koji su aktivni na društvnim mrežama, 
fejsbuk koristi 62 % (30 političara), na tviteru je svega 19 % ili njih devet15, i 
neaktivno je takođe devet političara na obje društvene mreže (oni koji imaju 
nalog, ali koji nije ažuriran dugo).16 U nastavku ćemo pojedinačno analizirati 
specifičnosti svake od ovih kategorija. 

Grafikon br. 2: Odnos aktivnosti unutar društvenih mreža fejsbuk i tviter

14	 Autorica teksta je obavila ovo istraživanje u periodu oktobar - novembar 2010. godine 
kao dio izlaganja za Naučni skup „6th Dubrovnik Media Days: New Technologies, 
Internet And Communication”. Analizirane su lične stranice predsjedničkih kandidata 
na društvenim mrežama u vrijeme predizborne kampanje, te stavovi mladih spram 
ovakvog načina komunikacije. Varijable koje su testirane pri analizi načina korištenja 
društvenih mreža odnosile su se na mogućnost i rezultate pretraživanja, vrstu stranice, 
broj sljedbenika (prijatelja ili simpatizera), sadržaj stranica, interakciju sa sljedbenicima 
(prijateljima, članovima grupe ili simpatizerima).

15	 Bakir Izetbegović, Fahrudin Radončić, Ognjen Tadić, Saša Magazinović, Senad Šepić, 
Maja Gasal-Vražalica, Dušanka Majkić, Aleksandra Pandurević, Reuf Bajrović.

16	 Martin Raguž, Zaim Backović, Borjana Krišto, Mladen Bosić, Vjekoslav Bevanda, 
Slavko Matanović, Damir Arnaut, Mirsad Mešić, Lazar Prodanović.

62%19%

13%
6%

fejsbuk tviter neaktivno tviter neaktivno fejsbuk

Specifičnosti naloga na fejsbuku 

S obzirom da, kao što smo vidjeli, fejsbuk predstavlja dominantniji poligon 
za političku promociju, naredni dio teksta ćemo posvetiti analizi specifičnosti 
naloga na ovoj društvenoj mreži. Naime, kada je u pitanju zastupljenost 
političara prema ranije kreiranim kategorijama (privatni nalog, javni nalog, 
fan page), analiza je pokazala da u najvećem broju slučajeva (15 ili 48%) 
političari imaju otvorene privatne naloge (Grafikon br. 3).17 

Grafikon br. 3: Aktivnost političara na društvenoj mreži facebook

Sljedeći su političari koji imaju otvoren 
fan page (12 ili 39 %),18 a nakon njih svega 
četiri političara imaju otvoren javni profil 
(13%).19 Dakle, polovina političara koji 
imaju aktivne fejsbuk-naloge još uvijek 
nemaju svijest o značaju postojanja fan 
pagea kao načina promocije i odnosa sa 
svojim biračkim tijelom. Ova društvena 
mreža se doživljava kao privatna stvar, 
koju političari koriste za promociju 
političkih ideja, ali i privatnih stvari kao 
što su porodične fotografije, linkovi sa 
youtubea koji nemaju veze sa funkcijom 
koju obavljaju i sl. Tačnije, fejsbuk još 

17	 Safet Softić, Mario Karamatić, Ognjen Tadić, Ljilja Zovko, Sifet Podžić, Zaim Backović, 
Dušanka Majkić, Senad Šepić, Nermina Kapetanović, Aleksandra Pandurević, Slavko 
Matanović, Adil Osmanović, Davor Čordaš, Zlatan Klokić, Amir Zukić.

18	 Reuf Bajrović, Fadil Novalić, Semiha Borovac, Diana Zelenika, Mladen Bosić, Miroslav 
Milovanović, Željko Komšić, Šemsudin Mehmedović, Maja Gasal-Vražalica, Damir 
Bećirović, Bakir Izetbegović, Martin Raguž.

19	 Fahrudin Radončić, Asim Sarajlić, Mensura Beganović, Nenad Lalić.

privatni fejsbuk nalog

fan page

javni nalog

13%

39%

48%

Slika br. 6: Privatni profil Nermine Kapetanović 
                   (SDA)

nije postao dio političkog protkola već privatna odluka političara da li će ga 
imati i, što je još važnije, na koji će način koristiti tu platformu. Kao slikovit 
primjer možemo navesti slučaj privatnog profila Nermine Kapetanović 
(SDA). 

Naime, ova političarka svoj privatni nalog koristi prvenstveno za zabavu i 
igranje popularnih online videoigrica.

 Problem je u tome što je na ovom profilu istaknuta funkcija koju političaraka 
obavlja. Ovo samo ukazuje da još uvijek ne postoji (politička) odgovornost 
za aktivnosti u sajber prostoru. Isto tako, na svom privatnom profilu Ognjen 
Tadić ulazi u interakciju sa svojim „prijateljima” biračima, čime se zapravo 
nastoji obezbijediti dodatna podrška ili na neki način intimizirati sa biračkim 
tijelom. Na profilu su osim komentarisanja svakodnevnih političkih dešavanja 
zastupljene i privatne fotografije koje nisu u skladu sa funkcijom koja se 
obavlja.

Kao što smo ranije istakli, promocija putem fan page opcije je, uslovno 
rečeno, profesionalniji način političkog komuniciranja. S tim u vezi možemo 
istaći da su 12 političara koji imaju fan page u tom pogledu „kompetentniji” od 
svojih kolega sa privatnim profilima. Međutim, ova opcija promocije takođe 
ima svoje nedostatke. Oni se ogledaju u opasnosti da se fan page pretvori 
u kopiju veb sajta, pri čemu se ne iskorištava potencijal ove platforme kao 
zasebnog poligona za promociju. Zbog toga bi, recimo, jedan profesionalni 
fan page trebao da posjeduje originalne sadržaje koje će onda preuzimati 
drugi mediji. Drugim riječima, smatramo da bi profesionalni fan page trebao 
predstavljati svojevrsni izvor informacija za druge medije. Pa tako, recimo, 
kao pozitivan primjer možemo izdvojiti fan page Maje Gasal-Vržalica koja 

Slika br. 7: Fan page Maje Gasal-Vržalica (DF) 

proaktivno koristi ovu društvenu mrežu i često objavljuje informacije koje 
nisu ranije objavili drugi mediji.
Osim nje, Željko Komšić i Šemsudin Mehmedović takođe imaju fan page 
koji s vremena na vrijeme objavi informaciju koja nije preuzeta od drugih 
medija. Ostali političari jednostavno nemaju ovakvu praksu. Dakle, i pored 
činjenice da je fan page jedan od najprofesionalnijih vidova promocije na 
društvenim mrežama, možemo reći kako su domaći političari još uvijek na 
relativno niskom stepenu kompetencija kada je korištenje potencijala ovog 
načina promocije u pitanju. Drugim riječima, fan page se koristi samo kao 
produžetak već postojećih zvaničnih veb sajtova i sl. 

Kada su u pitanju javni fejsbuk-profili, ranije smo istakli da je njihova 
organizacija slična fan-stranicama. Naime, četiri političara koja su 
obuhvaćena našom analizom posjeduju ove naloge i karakteristično je da se 
u okviru ovih profila, koje po pravilu vode administratori, objavljuju samo 
zvanične informacije i sl. bez privatnih fotografija, linkova, igrica i sl., što 
je bio slučaj kod privatnih naloga. Karakterističan primjer je javni fejsbuk-
nalog Frahrudina Radončića. Naime, na ovom profilu su prisutne fotografije 
sa zvaničnih prijema, komentari i nastupi u medijima lidera SBB-a, i sl. 
Za razliku od privatnih naloga, na javnim nalozima gotovo da ne postoji 
interakcija sa biračima. Kao i u slučaju fan pageaa, primjećuje se da javni 
nalozi predstavljaju kopije oficijelnih veb sajtova, što svakako nije pohvalno. 

Specifičnosti tviter-naloga

Političke aktivnosti na društvenoj mreži tviter smo takođe podvrgli analizi 
po pitanjima zastupljenosti javnih i privatnih naloga. Naime, od ukupno devet 
političara koji imaju aktivan tviter-nalog, njih četiri ima administratora dok 
petero političara samostalno ažurira svoje tviter-naloge. Naime, nalozi koje 
vode administratori karakteristični su po tome što gotovo po pravilu samo 
recikliraju sadržaje koji su objavljeni na drugim medijima i nikad ne ulaze 
u diskusiju sa ostalim korisnicima i sl. Ovo bi moglo da ukazuje na to da 
političar ne ažurira samostalno svoj profil, iako postoji mogućnost da to 
nije tako. Za razliku od naloga koje uređuju administratori, političari koji 
samostalno vode računa o svom tviter-nalogu su vrlo često u interakciji sa 
ostalim korisnicima ove društvene mreže, objavljuju privatne fotografije (npr. 
Slika br. 2 ili Slika br. 4). Prema našoj analizi, privatne tviter-naloge posjeduju 
Saša Magazinović, Dušanka Majkić, Aleksandra Pandurević, Senad Šepić i 
Ognjen Tadić, dok javne naloge imaju Fahrudin Radončić, Bakir Izetbegović, 
Maja Gasal-Vražalica i Reuf Bajrović. 

Medijski (ne)kompetentni političari

Od ukupnog broja aktivnih političara na društvenim mrežama svega devet 
(9 %) ima u isto vrijeme nalog na tviteru i fejsbuku.20 To praktično znači da 
oni političari koji su aktivni na tviteru imaju otvoren nalog i na društvenoj 
mreži fejsbuk. Smatramo da ovaj podatak zapravo predstavlja pravi pokazatelj 
„stanja na terenu”. Političari koji su aktivni i na tviteru i na fejsbuku zapravo 
predstavljaju svojevrsni prototip savremenog medijski kompetentnog 
političara, odnosno političara koji prije svega prati svjetske trendove kada 
je u pitanju korištenje društvenih mreža u cilju političkog komuniciranja 
u najširem smislu. Naime, u razvijenim zapadnim zemljama posjedovanje 
tviter ili fejsbuk-naloga je postalo pitanje protokola, kao što je posjedovanje 
poslovnog maila ili telefona. Međutim, i među ovih devet političara za koje 
smo utvrdili da posjeduju tviter i fejsbuk-nalog postoje značajne razlike u 
načinu korištenja društvenih mreža. Kako ne bismo pojedinačno analizirali 
svaki slučaj, navešćemo samo slikovite primjere koji mogu biti od koristi 
prilikom čitanja teksta. Na primjer, Bakir Izetbegović i Fahrudin Radončić 
imaju administratore koji vode računa o oba profila, dok sa druge strane sve 
ukazuje na to da Dušanka Majkić i Aleksandra Pandurević samostalno uređuju 
svoje profile (česte interakcije sa ostalim korisnicima, najčešće novinarima, 
privatne fotografije i sl.). 

Sa jedne strane, čini se da je prirodnije da političar sam uređuje svoj profil, jer 
na taj način može kontrolisati „protok informacija” i direktno komunicirati sa 
ostalim korisnicima mreža, što zapravo znači da direktno kreira svoj medijski 
imidž. Sa druge strane, to je opasnost jer ne postoji nikakva profesionalna 
samoregulacija koja bi uticala na to da političar ne postavlja sadržaje koji su 
privatne prirode, koji nisu u skladu sa funkcijom koju obavlja. Međutim, često 
zbog objektivnog nedostatka vremena političari/političke partije se odlučuju 
da angažuju administratora koji će voditi računa o nalozima. Opasnost kod 
ovakvog načina uređivanja jeste što administrator ima vrlo ograničen prostor 
za manevar kada je u pitanju komentarisanje sadržaja i sl., zbog čega se nalozi 
po pravilu pretvaraju u dodatnu platformu postojećeg internetskog sajta ili 
nekog drugog portala. Tada se društvene mreže koriste samo kao poligon za 
recikliranje već objavljenih sadržaja. To je takođe neprofesionalno, odnosno 
ne djeluje se proaktivno i ne koristi se puni potencijal društvenih mreža, koji 
podrazumijeva veću interaktivnost i originalnost u određenom smislu.

20	 Bakir Izetbegović, Fahrudin Radončić, Ognjen Tadić, Senad Šepić, Maja Gasal-Vražalica, 
Dušanka Majkić, Aleksandra Pandurević, Reuf Bajrović.

Imajući u vidu sve navedeno, možemo reći da je rezultat od svega devet 
političara od 103 koja smo analizirali, a koji paralelno posjeduju tviter i fejsbuk-
nalog na društvenim mrežama, zapravo odraz novomedijskih nekompetencija 
domaćih političara. Osim toga, ovaj rezultat možemo posmatrati i u kontekstu 
nedovoljnog razvoja svijesti kada je u pitanju politička promocija ili PR u 
najširem smislu (više u Zuber, 2012). Nepostojanje naloga, kao ni aktivnosti 
na društvenim mrežama, može stvoriti negativan imidž lokalnih političara 
u očima evropskih zvaničnika, kojima aktivnosti na društvenim mrežama 
predstavljaju svakodnevnu političku praksu.21

Tako je, recimo, tviter-nalog aktuelnog evropskog komesara za politiku 
susjedstva i pregovore o proširenju Johana Hana karakterističan primjer za to 
(Slika br. 8). Naime, vrlo ažurno i više puta dnevno postavlja nove sadržaje. 

Ima preko 2000 tvitova (objava), preko 14 hiljada pratilaca i 1200 naloga 
koje on prati. Vrlo profesionalno i odgovorno uređen tviter-nalog bez objava 
privatnog karaktera i sl. Slična situacija je i sa ostalim političarima koje smo 
naveli u fusnoti. Sa druge strane, možemo navesti primjer ministra inostranih 
poslova BiH Igora Crnatka, koji uopšte nije prisutan na društvenim mrežama. 
Smatramo da institucija ministra inostranih poslova donekle može biti odraz 
21	 Nikola Sarkozi (https://twitter.com/NicolasSarkozy);  
	 Fransoa Oland (https://twitter.com/fhollande); 
	 Kolinda Kitarović (https://twitter.com/KolindaGK); 
	 Johan Han (https://twitter.com/JHahnEU); 
	 Čarls Mišel (https://twitter.com/CharlesMichel); 
	 Redžep Erdogan (https://twitter.com/RT_Erdogan); 
	 David Cameron (https://twitter.com/David_Cameron); 
	 Donald Tusk (https://twitter.com/eucopresident); 
	 Manuel Baroso (https://twitter.com/JMDBarroso); 
	 Žan Klod Junker (https://twitter.com/JunckerEU).

Slika br. 8: Tviter-nalog Johana Hana

slike jedne države, jer je u stalnoj interakciji sa predstavnicima evropskih 
zemalja. Prema tome, jednostavno je nedopustivo da se u savremenom 
medijatizovanom društvu (i medijatizovanoj politici) može dopustiti ovakvu 
sajber nevidljivost. Ovo zapravo pokazuje da društvene mreže, bez obzira 
koliko bile popularne, još uvijek nisu dio zvaničnog sistema, što može da 
bude svojevrsni indikator stanja u društvu generalno.

Ipak postoje i neki pozitivni primjeri 
političke aktivnosti društvenih mreža 
kao sastavnog dijela političkog imidža. 
Potencijal društvenih mreža se između 
ostalog ogleda u tome što političaru 
omogućuje da direktno komunicira 
sa biračima, ali i sa novinarima.22 
Tako se zna desiti da medijske kuće 
u BiH preuzmu izjave političara sa 
njihovih tviter-naloga, pretvarajući 
ih u dnevnopolitičke vijesti, čime se 
uslovno rečeno mijenja tradicionalni 
odnos političar – novinar. Mediji su 
sredinom juna 2014. godine iskoristili 
tviter-prepisku Igora Radojičića23 

(SNSD) i Saše Magazinovića24 (SDP) iz 
koje se saznaje da Radojičić nije imao informaciju o plasmanu rukometne 
reprezentacije BiH na svjetsko prvenstvo (Slika br. 9) (više u: Vučetić, 2015).

Osim toga, političari polako počinju 
da koriste tviter kako bi najavili 
(promovisali) svoje (medijske) 
aktivnosti, što može biti vrlo značajan 
izvor informacija za novinare. Nedavno 
su Igor Radojičić iz SNSD-a (25. 4. 
2015.) i Aleksandra Pandurević iz 
SDS-a (10. 5. 2015) izvještavali putem 
svojih tviter-naloga o dešavanjima 

22	 Smatra se da je Barak Obama pobijedio u trci za predsjednika SAD-a 2008. godine 
zahvaljujući društvenim mrežama i internetu. Obamin tim je tokom kampanje između 
ostalog postavio i preko 1800 videospotova na Youtubeu (više u: Lou, 2013: 126-132).

23	 Tviter-nalog Igora Radojičića iz SNSD-a: https://twitter.com/RadojicicIgorMr.
24	 Tviter-nalog Saše Magazinovića iz SDP-a: https://twitter.com/SasaMagazinovic.

Slika br. 9: Tviter-prepiska Radojičića i       
                     Magazinovića

tokom izbora za najviše funkcije u njihovim strankama, koji su bili zatvoreni 
za medije. Ovi primjeri ukazuju na to da se polako (stidljivo) pažnja poklanja 
novim komunikacionim kanalima, čime se donekle mijenja imidž političkog 
djelovanja i funkcionisanja politike u cjelini, što predstavlja dio šireg procesa 
medijatizacije politike.

Specifičnosti neaktivnih naloga na društvenim mrežama

Posljednja kategorija koju ćemo analizirati su neaktivni političari, tj. 
oni koji postoje na društvenim mrežama, ali imaju malo ili gotovo nimalo 
aktivnosti, ili koji se aktiviraju samo tokom predizborne kampanje i sl.25 Ova 
grupa političara zauzima gotovo 20 % od onih koji postoje na društvenim 
mrežama. Kao što imamo „devet veličanstvenih” koji predstavljaju svojevrsni 
arhetip ili role model za sve ostale političare, na drugoj strani postoje drugih 
devet političara koji ne shvaćaju značaj promocije na društvenim mrežama. 
Ova grupa dakle predstavlja svojevrsni prelazni oblik između onih koji su 
aktivni i onih koji nikako ne postoje u sajber svijetu (a to je preko 50 %). 
S tim u vezi analiziraćemo samo slikovite slučajeve koji će nam pomoći da 
razumijemo o čemu se radi.
Specifičnosti kada su u pitanju neaktivni profili mogu se vidjeti na primjeru 
naloga Martina Raguža ili Mladena Bosića. Oba političara imaju vrlo dobro 
uređene fan page i tviter-naloge koji su potpuno neaktivni. Mladen Bosić 
ukupno ima osam tvitova, a posljednja aktivnost na ovoj mreži zabilježena 
je 2013. godine. Martin Raguž nema nijedan tvit, još uvijek. Prema tome, 
ovdje možemo primijetiti kako je tviter kao društvena mreža još u povoju, za 
razliku od fejsbuka, koji predstavlja svojevrsni mainstream. 
Zatim, Borjana Krišto i Slavko Matanović posjeduju privatne fejsbuk-naloge 
i pristup ograničen samo na fejsbuk-prijatelje. Oboje imaju naloge na tviteru, 
ali ih ne koriste. Slavko Matanović nema nijednu objavu na tviteru dok 
Borjana Krišto ima jednu, i to iz avgusta 2010. godine. 
Slično kao Borjana Krišto, član BPS-a Zaim Backović aktivirao je svoj 
tviter-nalog tokom predizborne kampanje uoči lokalnih izbora 2012. godine 
objavivši desetak tvitova koji se odnose na promociju političke partije i izbore.

25	 Martin Raguž, Zaim Backović, Borjana Krišto, Mladen Bosić, Vjekoslav Bevanda, 
Slavko Matanović, Damir Arnaut, Mirsad Mešić, Lazar Prodanović.



43

Novomedijska kompetencija bosanskohercegovačkih političara

Čini se da postojanje ovakvih naloga predstavlja dobar indikator 
generalnog razvoja svijesti o ulozi društvenih mreža u izgradnji političkog 
imidža. Naime, društvene mreže se posmatraju samo kao alat kojim se mogu 
pokušati ostvariti instant politički poeni, i čija svrha završava sa krajem 
izborne kampanje. Ovakav pristup je poluprofesionalan ili neprofesionalan, 
te možemo reći kako takvi političari još uvijek nisu u potpunosti shvatili koja 
je uloga novih medijskih platformi u društvu generalno i predstavljaju veliku 
većinu političara na političkoj sceni.

Predsjedništvo, parlament, vlade i društvene mreže 

S obzirom da smo analizirali političare sa različitih nivoa vlasti, zanimalo 
nas je kakav je odnos članova Predsjedništva BiH, poslanika i delegata u 
Parlamentu BiH te ministara vlada entiteta (Vlada Republike Srpske i Vlada 
Federacije BiH) odnosno državne vlade (Savjet ministara BiH) prema 
društvenim mrežama. 

Kada je u pitanju Predsjedništvo BiH, možemo reći kako je samo bošnjački 
član Bakir Izetbegović prisutan na društvenim mrežama. Naime, ovaj 
političar je aktivan na obje društvene mreže (tviter i fejsbuk). Očigledno je da 
administratori vode računa o njegovim aktivnostima na ovim platformama, 
s obzirom da oba naloga više liče na sajtove nego na profil koji bi služio 
za interakciju sa biračima. Druga dva člana Predsjedništva nisu prisutna 
na društvenim mrežama. Dakle oni spadaju u onih 53 % političara koji su 
nevidljivi na ovim platformama. 
Što se tiče Doma naroda Parlamenta BiH, tri delegata (od ukupno 15 koji 
sjede u ovom domu) imaju tviter-nalog. Dva naloga su aktivna (Ognjen Tadić 
i Fahrudin Radončić), a nalog Martina Raguža je, kao što smo ranije istakli, 
neaktivan. Na društvenoj mreži fejsbuk sedmero političara je aktivno, od 

Slika br. 10: Tviter-nalog Zaima Backovića (BPS)

čega petero ima privatne naloge26, a po jedan političar ima fan page (Martin 
Raguž) odnosno javni profil (Fahrudin Radončić). 
U okviru Predstavničkog doma Parlamentarne skupštine, od ukupno 42 
člana 11 ih ima tviter-nalog (šest aktivno27 i pet neaktivno28). Na fejsbuku je 
prisutno 20 političara, što je gotovo 50 % od ukupnog broja. Zanimljivo je 
istaći kako sedam političara ima otovren fan page, dok njih pet ima privatni 
profil. Osim toga postoji ukupno pet neaktivnih naloga na ovoj društvenoj 
mreži od ukupno 20 naloga koji su prisutni. 

Zatim, istražili smo koja je od vlada u BiH najkompetentnija (najpismenija) 
u kontekstu novih medija. Kada je u pitanju društvena mreža fejsbuk, analiza 
je pokazala da je Vlada RS u tom slučaju iza svojih kolega iz Vlade FBiH 
odnosno Savjeta ministara BiH. Svega dva ministra (od 17) imaju otvorene 
naloge na ovoj društvenoj mreži, i to privatne (Davor Čordaš i Zoran Klokić). 
U Vladi Federacije BiH, tri ministra imaju aktivnosti na fejsbuku (Fadil 
Novalić, Amir Zukić i Reuf Bajrović). Međutim, treba da naglasimo kako 
premijer Novalić i Reuf Bajrović posjeduju zvanične fan page stranice, što 
sugeriše postojanje razvoja svijesti o potrebi za takvom vrstom promocije. 
Sa druge strane, Amir Zukić posjeduje privatni profil, koji nije u potpunosti 
otvoren i javan. U Savjetu ministara BiH takođe tri ministra imaju određenu 
aktivnost na fejsbuku. Privatne naloge na fejsbuku imaju Slavko Matanović 
i Adil Osmanović. Njihova aktivnost na ovoj društvenoj mreži svodi se na 
komentarisanje svakodnevnih društveno-političkih dešavanja, ali isto tako na 
profilu su dostupne privatne fotografije sa putovanja, porodične fotografije i 
sl. Semiha Borovac ima svoj zvanični fan page, koji je u funkciji promocije 
političkih ideja, s tim da ovaj fan page predstavlja samo prostor za recikliranje 
već objavljenih medijskih sadržaja. 

Kada je u pitanju društvena mreža tviter, naša analiza je pokazala da je 
Vlada Republike Srpske apsolutno nevidljiva na ovoj društvenoj mreži, što 
znači da nijedan ministar, zajedno sa premijerkom Željkom Cvijanović, nije 
aktivan na ovoj društvenoj mreži. Sa druge strane, u Vladi Federacije BiH 
jedino ministar energije, rudarstva i industrije Reuf Bajrović posjeduje tviter-
nalog. U Savjetu ministara BiH Vjekoslav Bevanda i Slavko Matanović imaju 
naloge na ovoj društvenoj mreži, ali su neaktivni. 

26	 Safet Softić, Mario Karamatić, Sifet Podžić, Ljilja Zovko, Ognjen Tadić.
27	 Saša Magazinović, Dušanka Majkić, Maja Gasal-Vražalica, Senad Šepić, Salko Sokolović, 

Aleksandra Pandurević.
28	 Šemsudin Mehmedović, Mladen Bosić, Momčilo Novaković, Borjana Krišto, Zaim 

Backović.

Prema tome, možemo zaključiti kako posjedovanje naloga na nekoj 
društvenoj mreži nije stvar protokola, jer bi u tom slučaju svi političari koji 
su dio vlasti trebali imati svoje zvanične (oficijelne) naloge. Iako je Savjet 
ministara BiH, uslovno rečeno, medijski najpismeniji u odnosu na kolege 
iz entitetskih vlada, to svakako ne znači da su društvene mreže postale dio 
sistema, prepoznate kao svojevrsni protokol. Naprotiv, činjenica da veoma 
mali broj (devet) političara gotovo individualno vodi računa o svom imidžu 
sugeriše postojanje niskog nivoa novomedijskih kompetencija u cjelini. 

Osim toga, iz ovoga se može zaključiti kako postoji velika razlika unutar 
samih političkih partija kada je u pitanju aktivnost na društvenim mrežama. 
Kao što smo vidjeli u dosadašnjoj analizi, još uvijek ne postoji politička partija 
u BiH koja je prepoznala i uvrstila društvene mreže kao dio svog političkog 
imidža. Pa tako imamo situaciju da je u okviru iste političke partije jedan 
političar vrlo aktivan na društvenim mrežama (tviter i fejsbuk) dok njegove 
kolege jednostavno ne postoje u sajber svijetu. 

Prema tome nameće se zaključak da je aktivnost na društvenoj mreži 
u domenu privatne odluke političara. To drugim riječima znači da 
socijalne mreže nisu postale pitanje „protokola” kao što je službeni mail 
ili službeni broj telefona, odnosno društvene mreže nisu zvanično dio 
sistema, tj. državne institucije nemaju sluha za značaj informatičke pa i 
medijske pismenosti kao šireg procesa. Tome u prilog ide i zaključak ovog 
istraživanja, a to je da velika većina političara uopšte nema aktivne naloge 
na društvenim mrežama. Njih 53 % jednostavno ne postoji u sajber svijetu, 
koji se svakodnevno razvija i u BiH. Činjenica da velik broj političara nije 
na društvenim mrežama (53 %) može biti povezana sa tim što političari još 
uvijek vjeruju tradicionalnim načinima političke promocije (masovni mediji, 
bilbordi, mitinzi i sl.) te da nisu spremni na promjene u tom pogledu. Ovo 
može imati veze sa nedovoljnim razvojem participativne političke kulture. 
Drugim riječima, dugogodišnje iskustvo autoritarnog sistema čini se da još 
uvijek ima svog uticaja na odnos političara prema novim komunikacionim 
kanalima u najširem smislu. 

Zaključna razmatranja

Kao što smo imali priliku da vidimo, više od 50 % političara koji su 
obuhvaćeni analizom nisu prisutni na društvenim mrežama, što svakako 
predstavlja jedan od indikatora slabog razvoja svijesti i o značaju novih 
platformi u razvoju demokratskog društva u najširem smislu. Prema tome, 
možemo zaključiti kako su novomedijske kompetencije u svom začetku. 
Još uvijek se društvene mreže doživljavaju kao alat za osvajanje jeftinih 
političkih poena, a ne kao sastavni dio cjelokupnog političkog imidža 
savremenog političara. Aktivnosti na društvenim mrežama se završavaju 
sa krajem izborne kampanje, a rijetki su oni koji i nakon toga nastavljaju 
sa „permanentnom” komunikacijom i sa biračkim tijelom koje je značajno 
prisutno na mreži. Dakle, pozitivni primjeri kao što je devet političara koji 
posjeduju i aktivno koriste svoje naloge na tviteru i fejsbuku29 predstavljaju 
skup „komunikacionih oaza” koje još uvijek nisu sistemski uvezane pa ni 
prihvaćene od šire političke zajednice. Osim toga, naše istraživanje je pokazalo 
kako je politička aktivnost koncentrisana na društvenoj mreži fejsbuk, koja 
predstavlja mainstream platformu, za razliku od tvitera, koji se doživljava kao 
alternativna platforma za promociju svojih aktivnosti. Uz to treba dodati da 
se fejsbuk-promocija često zasniva na objavljivanju sadržaja drugih medija. 
Dakle, ne koriste se potencijali za stvaranje sadržaja koji će originalno 
biti objavljeni na društvenoj mreži, već samo kao poligon za objavljivanje 
sadržajaja koji već postoje. Nevidljivost na društvenim mrežama svakako 
da može predstavljati indikator političke kulture, pa i političke pismenosti u 
najširem smislu, koja je sastavni dio imidža države. Za razliku od evropskih 
političara koji su u tom pogledu prihvatili društvene mreže kao sastavni dio 
svakodnevnih političkih aktivnosti, domaći političari još uvijek ostaju vjerni 
tradicionlanim kanalima političke komunikacije. Drugim riječima, aktivnost 
na društvenim mrežama je postala pitanje protokola, a ne pitanje privatne 
želje i motivacije za takvom vrstom promocije. Simbolično, i u skladu sa 
političkim prilikama u BiH, možemo reći da su domaći političari još uvijek 
offline u odnosu na savremene svjetske tokove te da u principu ne posjeduju 
potrebne kompetencije koje se očekuju u medijatizovanom društvu.

29	 Bakir Izetbegović, Fahrudin Radončić, Ognjen Tadić, Senad Šepić, Maja Gasal-Vražalica, 
Dušanka Majkić, Aleksandra Pandurević, Reuf Bajrović.

NEW MEDIA COMPETENCIES OF BIH POLITICIANS IN 
THE CONTEXT OF MEDIA LITERACY

- Abstract -

In the present study we investigated the level of new media competences 
of BiH politicians. Therefore, in the contemporary media (over)charged 
society, competences of new media are, by all means, a part of a broader 
media literacy phenomenon as a prerequisite of development of democratic 
society. In our research, we observed new media competencies from the 
point of presence / use of social networks Facebook and Twitter in order to 
promote / communicate with voters. In this context, research has shown that 
politicians in BiH still do not recognize the social network as an integral part 
of the political image, and that there is a sufficient level of awareness on the 
role and importance of social networks as an integral part of the „new media 
democracy”. 

Keywords: New media literacy, social networks, BiH, politics.

